
 
 
 
 
 
 
                 
 

 

ᓄᓇᕗᑦ ᒪᓕᒐᓕᐅᕐᕕᐊ 
Nunavut Maligaliurvia  
Legislative Assembly of Nunavut 
Assemblée législative du Nunavut 

ᓴᖅᑭᑕᑦ 
 

ᑲᑎᒪᔨᕋᓛᑦ ᓴᖅᑭᑦᑎᕗᑦ ᐊᑯᓐᓂᕐᓱᖅᑐᒃᑯᑦ ᐅᓂᒃᑳᓕᐊᒥᒃ  
ᕿᒥᕐᕈᓇᓚᐅᖅᑎᓪᓗᒋᑦ ᓴᖅᑭᑕᐅᔪᒪᔪᓂᒃ ᐅᖃᐅᓯᓕᕆᓂᕐᒧᑦ ᐱᖁᔭᒃᓴᓂᒃ  

 
ᐃᖃᓗᐃᑦ, ᓄᓇᕗᑦ (ᐊᒃᑑᕙ 31, 2007) - ᒪᓕᒐᓕᐅᖅᑎᑦ ᑲᑎᒪᔨᖏᑕ ᑲᑎᒪᔨᕋᓛᖁᑎᖏᑦ ᐊᔭᐅᖅᑎᒃᑯᑦ 
ᑐᓂᓯᓯᒪᓕᖅᐳᑦ ᐊᑯᓐᓂᖅᓱᖅᑐᒃᑯᑦ ᐅᓂᒃᑳᓕᐊᓂᒃ ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᒃᓴᖅ 6-ᒥᒃ, ᓴᖅᑭᑕᐅᔪᒪᔪᖅ 
ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓᓂᒃ ᐊᒻᒪ ᐱᖁᔭᒃᓴᖅ 7-ᒥᒃ, ᓴᖅᑭᑕᐅᔪᒪᔪᖅ ᐃᓄᐃᑦ ᐅᖃᐅᓯᖓᑦ 
ᓴᐳᒻᒥᔭᐅᓂᖓᓄᑦ ᐱᖁᔭᕐᔪᐊᒥᒃ. 
 
ᑲᑎᒪᔨᕋᓛᑦ ᐃᒃᓯᕙᐅᑕᖓᑦ ᓯᑎᕕ ᒪᑉᓴᓛᖅ ᐅᖃᓚᐅᖅᑐᖅ ᐃᒪᓐᓇ, “ᐅᓄᑲᓪᓚᒃᑐᓂᒃ ᑕᐃᒎᓯᐅᔪᓂᒃ 
ᓴᖅᑭᑦᑐᖃᓚᐅᖅᑐᖅ ᑲᑎᒪᔨᕋᓛᑦ ᑲᑎᒪᔾᔪᑎᖃᖅᑎᓪᓗᒋᑦ ᐱᖁᔭᒃᓴᓂᒃ.  ᐃᓄᓕᒫᖅᑎᑦᓯᑲᑕᒃᑎᓪᓗᒋᑦ, ᐅᓄᖅᑐᓂᒃ 
ᐊᔾᔨᒌᖏᑦᑐᓂᒃ ᐃᓱᒪᖃᖅᑐᖃᖃᑦᑕᓚᐅᖅᑐᖅ ᐊᒻᒪ ᐊᑐᓕᖁᔭᓕᐅᖃᑦᑕᓚᐅᖅᑐᑦ ᐅᖃᓪᓚᒋᐊᖅᑐᕐᓯᒪᔪᑦ. ᐃᓚᖏᑎᒍ, 
ᐊᑐᓕᖁᔭᓕᐊᖑᔪᑦ ᐱᔾᔪᑕᐅᔪᓄᑦ ᐊᔾᔨᒌᖏᑦᑐᓄᑦ ᐊᔾᔨᒌᖃᑦᑕᓚᐅᖏᑦᑐᑦ ᓴᖅᑭᑕᐅᔪᑦ ᐅᖃᓪᓚᒋᐊᖅᑐᕐᓯᒪᔪᓂᑦ.  
ᐅᓂᒃᑳᓕᐊᕗᑦ ᓇᓗᓇᐃᕐᓯᓯᒪᔪᑦ ᐅᓄᑲᓪᓚᒃᑐᓂᒃ ᑕᒪᒃᑯᓂᖓ ᐱᔾᔪᑕᐅᓚᐅᖅᑐᓂᑦ.” 
 
ᐃᒃᓯᕙᐅᑕᖅ ᒪᑉᓴᓛᖅ ᓴᖅᑭᑦᑎᓚᐅᕐᒥᔪᖅ ᑎᑎᖅᑲᑎᒍᑦ ᑐᓂᔭᐅᓚᐅᖅᑐᓂᒃ ᑕᐃᒃᑯᓇᓐᖓᑦ ᐅᖃᐅᓯᕐᒧᑦ 
ᐊᒃᑐᖅᑕᐅᓯᒪᔪᓂᑦ ᓄᓇᕗᒥ.  ᒪᓕᒐᓕᐅᖅᑎᑦ ᑲᑎᒪᔨᖏᑦ ᐊᖏᕐᓯᓚᐅᖅᑐᑦ ᐱᖁᔨᕗᖔᕈᑎᒥᒃ 
ᐅᖓᕙᕆᐊᖅᑕᐅᖁᓪᓗᒍ ᑲᑎᒪᔨᕋᓛᓄᑦ ᕿᒥᕐᕈᓇᖕᓂᕆᔭᐅᔪᖅ ᐱᖁᔭᒃᓴᖅ 6-ᒥᒃ ᐊᒻᒪ ᐱᖁᔭᒃᓴᖅ 7-ᒧᑦ  
ᐅᓪᓗᒃᑲᓐᓂᕐᓄᑦ 120-ᓄᑦ ᕿᒥᕐᕈᓇᒃᑕᐅᒃᑲᓐᓂᓚᐅᖅᑎᓪᓗᒍ ᐅᓂᒃᑳᕆᔭᐅᓛᕐᓗᓂ ᒪᓕᒐᓕᐅᕐᕕᖕᒧᑦ. 
 
ᑲᑎᒪᔨᕋᓛᑦ ᐃᓇᑦᑎᓂᐊᖅᑐᑦ ᒥᓂᔅᑕᖓᓐᓂᒃ ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᑐᖃᓕᕆᔨᒃᑯᑦ, 
ᒪᒃᑯᒃᑐᓕᕆᔨᒃᑯᑦ ᓴᖓᓄᐊᖁᓪᓗᒍ ᐱᓇᓱᐊᕈᓯᖓᓐᓂ ᑎᓯᐱᕆ 3, 2007, ᑭᐅᖃᑦᑕᕐᓂᐊᕐᒪᑦ ᓴᖅᑭᑉᐸᓪᓕᐊᔪᓂᒃ 
ᐱᔾᔪᑕᐅᔪᓂᒃ ᑲᑎᒪᔨᕋᓛᑦ ᕿᒥᕐᕈᓇᒃᑎᓪᓗᒋᑦ.  ᐱᒻᒪᕆᐅᓂᖓ ᐱᓪᓗᒍ ᐊᒻᒪ ᐱᔭᕐᓂᖏᓐᓂᖓ ᐅᖃᐅᓯᓕᕆᓂᕐᒧᑦ 
ᐱᔾᔪᑕᐅᔪᑦ ᓄᓇᕗᒥ, ᒥᓂᔅᑕᐅᑉ ᓵᖓᓄᐊᕐᓂᕆᔭᖓ ᑲᑎᒪᔨᕋᓛᓄᑦ ᐃᓄᐃᑦ ᐅᐸᒍᑎᔪᓐᓇᖅᑎᓪᓗᒋᑦ 
ᑲᑎᒪᔾᔪᑕᐅᓂᐊᖅᑐᖅ ᐱᖁᔭᒃᓴᓕᕆᑎᓪᓗᒋᑦ.  ᖃᖓᐅᓂᐊᕐᒪᖔᑦ ᐊᒻᒪ ᐅᓪᓗᕆᓂᐊᖅᑕᖓ ᒥᓂᔅᑕᐅᑉ 
ᓵᖓᓄᐊᕐᓂᕆᓂᐊᖅᑕᖓ ᑐᓴᖅᑕᐅᑎᑕᐅᓛᖅᑐᖅ ᓯᕗᓂᒃᓴᑦᑎᓐᓂ ᐊᑯᓂᐅᖏᑦᑐᖅ. 
  
ᐊᔾᔨᖏᑦ ᐱᖁᔭᒃᓴᖅ 6 ᐊᒻᒪ 7 ᐊᑐᐃᓐᓇᐅᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᖃᕆᑕᔭᐅᒃᑯᑦ ᑐᑭᓯᒋᐊᕐᕕᖁᑎᐊᓂ 
ᐅᕙᓂ: http://www.assembly.nu.ca. 

ᑐᓴᕆᐊᒃᑲᓐᓂᕈᒪᒍᕕᑦ ᑐᓴᖅᑎᓪᓗᒍ: 
ᔮᓐ ᑯᐊᒃ, ᑎᑎᕋᖅᑎ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 
ᐅᖄᓚᐅᑦ: (867) 975-5100 

